Uned 2 

Mudiadau Caethwasiaeth a Gwrthgaethwasiaeth

Caethwasiaeth


Y gwahaniaeth pwysicaf a ddatblygodd rhwng y Gogledd a’r De o 1848 ymlaen, fel symbol ac fel realiti, oedd caethwasiaeth. Ystyriai'r Deheuwyr bod caethwasiaeth yn ‘sefydliad hynod’ a fyddai’n chwarae rôl dyngedfennol nid yn unig o ran achosi’r rhyfel cartref, ond hefyd wrth bennu’r ffyrdd o ryfela, ac wrth bennu ei nod a’i arwyddocâd i bobl America ar ôl y rhyfel.








 
Caethweision trefedigaethol

Y fasnach gaethion


Roedd y caethweision ar waelod yr hierarchaeth gymdeithasol yn America. Roedd nifer y caethweision yn yr Unol Daleithiau wedi cynyddu’n gyson o 698,000 yn y cyfrifiad cyntaf a gynhaliwyd ym 1790, hyd at 4 miliwn bron yn yr wythfed cyfrifiad ym 1860. Cynnydd naturiol fu’n bennaf gyfrifol am y cynnydd a gafwyd ym mhoblogaeth caethweision, a hynny ar raddfa oedd yn debyg iawn i raddfa’r Americaniaid gwynion ar y pryd. Yn dilyn Deddf 1808, oedd yn gwahardd y fasnach gaethion Affricanaidd, disgwylid y byddai caethwasiaeth yn dod i ben mewn ychydig ddegawdau. Ond wrth i’r ardal gotwm ehangu ac wrth i’r angen am lafur rhad gynyddu, bu mwy o alw am gaethweision na’r hyn oedd ar gael. Ni wnaeth rhoi terfyn ar fewnforio caethweision ond ychwanegu at werth y rhai oedd eisoes yn America. Roedd y prisiau am gaethweision ar gyfer y caeau yn amrywio rhwng $300 a $400 yn y 1790au, gan godi i $1,500 - $2,000 yn y 1850au. Roedd caethweision oedd yn meddu ar sgiliau arbennig yn costio hyd yn oed yn fwy.

Gyda phrisiau caethweision ar gynnydd, dechreuodd perchnogion drin eu heiddo gwerthfawr yn well. ‘Massa was purty good,’ meddai un cyn-was yn ddiweddarach. ‘He treated us jus’ ‘bout like you would a good mule.’ Dywedodd caethwas arall bod ei berchennog yn ‘fed us reg’lar on good, ‘stantial food, jus’ like you’d tend to you dog, if you had a real good one’. Byddai rhai perchnogion yn llogi  gweithwyr cyflogedig – mewnfudwyr Gwyddelig yn aml, ar gyfer agor ffosydd a chyflawni gwaith peryglus arall yn hytrach na pheryglu bywydau'r caethweision oedd yn fwy gwerthfawr.

Roedd gan bob tref, pa beth bynnag ei maint, arwerthwyr a delwyr cyhoeddus oedd yn barod i brynu a gwerthu caethweision. Yr agwedd waethaf ar y fasnach gaethion oedd ei bod yn aml yn arwain at wahanu teuluoedd. Dim ond Louisiana ac Alabama (o 1852) a waharddodd wahanu plentyn o dan ddeg oed oddi wrth ei fam, ac ni wnaeth yr un dalaith wahardd gwahanu gŵr oddi wrth ei wraig. Er bod haneswyr wedi dadlau ynghylch nifer y teuluoedd a wahanwyd mewn gwirionedd yn y modd hwn, roedd yr ofn a deimlwyd ymhlith y caethweision yn amlwg.
Marchnad caethweision yn Atlanta Georgia

Caethwasiaeth Trefedigaethau

Roedd y mwyafrif  o gaethweision y de yn gweithio ar blanhigfeydd cotwm, tybaco neu siwgr. Y swyddi o ddewis oedd swyddi gweision tai a gweithwyr medrus megis gofaint a seiri, cychwyr neu gogyddion. Fel arfer, rhoddwyd llety i’r rhai oedd yn gweithio yn y caeau mewn cabanau pren heb ddim ond stafell neu ddwy a lloriau pridd. Yn aml ni fyddai ffenestri ynddynt. 
                                                                                                 Caban caethweision
Byddai gweision yn y caeau yn gweithio oriau hir o fore gwyn tan nos. Nid oedd y gyfraith yn amddiffyn fawr ddim ar y caethweision. Roedd cyfyngiad De Carolina ar yr oriau, sef pymtheg awr yn y gaeaf ac un awr ar bymtheg yn yr haf yn fwy nag oriau golau dydd rhan fwyaf y flwyddyn. Roedd y codau caethweision a fabwysiadwyd ymhob talaith yn ymwneud yn bennaf â buddiannau’r perchnogion ac roeddent yn darostwng y caethweision, nid yn unig i’w rheolaeth hwy, ond hefyd i wyliadwriaeth gan batrolau o wŷr milisia, a godai ddychryn yn ardaloedd y caethweision drwy gam-drin y rhai a gafwyd y tu allan i’w trefedigaethau. Mae tystiolaeth yn awgrymu bod y mwyafrif o berchnogion planhigfeydd a’r ffermwyr bychain, fel ei gilydd, yn defnyddio’r chwip, a bod hyn yn cael ei ganiatáu gan y codau i gaethion. Yn ôl un cyn-gaethwas, y gwahaniaeth rhwng perchennog da a drwg, oedd y gwahaniaeth rhwng un nad oedd yn ‘chwipio gormod’ ac un oedd yn ‘chwipio hyd nes ei fod wedi tynnu gwaed ac wedi achosi pothellau’.
Caethwas a erlidiwyd

Os hanes tawddlestr fu hanes America, yr un mwyaf effeithiol yn ôl pob tebyg oedd yr un lle ymdoddodd Affricaniaid o amryfal drasau llwythol ac ieithyddol ethnig i greu cymuned newydd a diwylliant newydd fel Americanwyr Affricanaidd. Rhwymwyd  aelodau’r gymuned gaethiwol gyda’i gilydd i helpu ac i amddiffyn ei gilydd, ac yn ei dro crëwyd ymdeimlad o gydlyniad a balchder.
Mudiadau Gwrthgaethwasiaeth

Gwladychiad 

Un o’r cymdeithasau gwrthgaethwasiaeth gyntaf a gafodd ei ffurfio yn yr Unol Daleithiau oedd y Gymdeithas Gwladychiad Americanaidd ym 1817. Bwriad y gymdeithas oedd dychwelyd caethweision oedd wedi’u rhyddhau i Affrica. Roedd gan y mudiad gefnogaeth gwleidyddion amlwg, megis James Madison, James Monroe, Henry Clay a Daniel Webster ac roedd yn apelio at bobl o wahanol farn. Roedd rhai yn ystyried y mudiad fel cam tuag at ryddfreiniad, tra bo eraill yn gweld y gymdeithas fel modd o gadw caethwasiaeth drwy gael gwared ar bobl dduon rhydd a allai fod yn anodd ac a allai godi problemau. Ym 1821, prynodd asiantau oedd yn cynrychioli’r gymdeithas, dir yng Ngorllewin Affrica er mwyn creu gwlad newydd. Ym 1822 cyrhaeddodd caethweision oedd wedi’u rhyddhau o America, a phum mlynedd ar hugain yn ddiweddarach ildiodd y gymdeithas reolaeth i weriniaeth annibynnol Liberia. Fodd bynnag, ychydig iawn o gefnogaeth a dderbyniodd y mudiad gwladychu oddi wrth                                                                            

                                                                                                                      Baner Liberia
yr elfennau gwrthgaethwasiaeth na’r rhai oedd o blaid caethwasiaeth. Erbyn 1860 dim ond 15,000 o ddynion duon oedd wedi ymfudo i Affrica, nifer bychan iawn o’i gymharu â nifer y genedigaethau ymysg y caethweision.                                                                                                      

Diddymiaeth 

 
Yn nechrau’r 1830au mabwysiadodd y mudiad gwrthgaethwasiaeth ddull newydd o fynd i’r afael â’r broblem. Ond bu’n rhaid iddo ildio ei ymdrechion cychwynnol i hyrwyddo diwedd graddol i gaethwasiaeth, drwy gadw’r sefydliad allan o’r tiriogaethau, a hynny oherwydd y galw a fu am ddiddymu ar unwaith. Ym 1831, dechreuodd William Lloyd Garrison gyhoeddi papur newydd gwrthgaethwasiaeth, o’r enw The Liberator. Roedd rhifyn cyntaf y papur yn ymwrthod â’r ‘popular but pernicious doctrine of gradual emancipation…Tell the mother to gradually extricate her babe from the fire into which it has fallen, but urge me not to use moderation in a cause like the present’ ac a[image: image4.jpg]


eth yn ei flaen i addo: ‘I will be as harsh as truth, and as uncompromising as justice’. 

Dwysaodd casineb a dicter yn y De tuag at yr hyn a ganfuwyd ganddynt fel ‘Ymyrraeth yr Ianci ym materion y De’. Roedd amseriad papur newydd Garrison yn anffodus oherwydd rai misoedd yn ddiweddarach bu gwrthryfel caethweision yn y De. O ganlyniad i’r gwrthryfel, dan arweiniad y caethwas Nat Turner, bu bron i chwe deg o ddynion gwynion farw. Credai nifer fawr o Ddeheuwyr y dylai Garrison rannu’r bai am y gwrthryfel, ond nid oes dim tystiolaeth bod Turner erioed wedi clywed am y papur newydd. Dadleuodd Garrison nad oedd ganddo’r un tanysgrifiwr yn y De ar y pryd.                                       

Cafwyd cyfnod o drefn yn dilyn y digwyddiadau hyn. Ym 1832 sefydlodd Garrison a’i ddilynwyr Gymdeithas Gwrthgaethwasiaeth Lloegr Newydd. Ym 1833 sefydlodd dau fasnachwr cyfoethog o Efrog Newydd, sef Arthur a Lewis Tappan grŵp tebyg a elwid yn Gymdeithas Gwrthgaethwasiaeth America. Roedd y gymdeithas yn gobeithio manteisio ar y cyhoeddusrwydd a roddwyd i waith William Wilberforce ym Mhrydain a arweiniodd at y llywodraeth yn diddymu caethwasiaeth drwy’r Ymerodraeth Brydeinig ym 1833. Anfonwyd darlithwyr a threfnwyr allan i annerch ym mhob eglwys a neuadd gymunedol oedd ar gael. Erbyn canol y 1840au, roedd gan y mudiad tua 1,300 o gymdeithasau lleol a chyfanswm aelodaeth o 250,000.

Daeth cefnogaeth i ddiddymiad oddi wrth bobl oedd yn cael eu denu at fudiadau diwygio eraill. Tueddai Diddymwyr ddod o deuluoedd crefyddol oedd wedi cael eu dylanwadu gan fudiadau diwygiad y blynyddoedd diweddar. 

                                                                                                             Frederick Douglass 

Ymhlith cefnogwyr cynharaf y mudiadau diddymu cafwyd Americaniad Affricanaidd rhydd oedd yn byw yn nhaleithiau’r Gogledd. Un o’r rhai enwocaf oedd Frederick Douglass, caethwas oedd wedi dianc ac a enillodd ddigon o arian wrth ddarlithio ac ysgrifennu i brynu ei ryddid. 

Erbyn y 1840au, fe ddaeth diddymiaeth yn ymgyrch wleidyddol yn ogystal ag yn ymgyrch foesol. Roedd Diddymwyr wedi dod i gredu mai’r unig ffordd i ddinistrio caethwasiaeth oedd drwy ddulliau gwleidyddol. Nid oedd y ddwy brif blaid wleidyddol, y Chwigiaid a’r Democratiaid yn barod i gael eu tynnu a’u sugno i mewn i’r mater dadleuol hwn. O ganlyniad, ffurfiodd rhai o’r diddymwyr eu plaid eu hunain, a elwid yn Blaid Rhyddid. Y blaid newydd hon a roddodd fod i ddiddymiaeth fel grym cyfundrefnol mewn gwleidyddiaeth genedlaethol ac yn y pen draw byddai’n arwain at ryfel cartref.

Y Rheilffordd Danddaearol

Un elfen ar gaethwasiaeth a gafodd lawer iawn o sylw yn ystod y cyfnod hwn oedd y caethweision oedd ar ffo. Fe’u canfuwyd gan nifer yn y de fel rhai oedd wedi eu ‘dwyn eu hunain’ ac o ganlyniad roeddent yn esiampl ddrwg i gaethweision eraill. Cosbwyd rhai oedd ar ffo yn llym iawn. Cynorthwywyd y caethweision oedd ar ffo i ddianc drwy’r Rheilffordd Danddaearol oedd yn cynnig gobaith ac yn ysbrydoli Americaniaid Affricanaidd i fynd tua’r gogledd i ryddid. Cysegrodd unigolion fel Harriet Tubman (a adnabuwyd fel ‘Moses ei phobl’) ei bywyd i weithio ar y Rheilffordd Danddaearol. Defnyddiwyd termau’r rheilffordd fel geiriau cod: galwyd mannau cuddio yn orsafoedd, a chyfeiriwyd yn aml at bobl fel Tubman oedd yn cynorthwyo caethweision yn eu hymdrechion i ddianc, fel tocynwyr.

Cyhoeddodd y wasg wrthgaethwasiaeth storïau am ddiangfeydd arwrol ffoaduriaid o afael y dalwyr caethweision gyda’u gynnau a’u cŵn ffyrnig. Darganfu’r diddymwyr yn gyflym hefyd mai caethweision ar ffo oedd yn gwneud y darlithwyr gwrthgaethwasiaeth mwyaf effeithiol ac fe ddaeth eu hunangofiannau (a ysgrifennwyd gan rith-awduron yn aml) yn hynod boblogaidd. Fe roddodd cyfundrefn y rheilffordd danddaearol gyfle i’r Gogleddwyr gwrthgaethwasiaeth wneud rhywbeth ymarferol yn erbyn caethwasiaeth.

Daw’r holl luniau o Archifdy Cenedlaethol yr UDA ac erbyn hyn mi gredwn y tu hwnt i reolaeth hawlfraint. 

